
Futbolaren ikastola 


-NAHIKOA: Gela berria da Alavesena. Ikasturte honetan beste ikastetxe batetik etorri dira ikasleak, eta normala den bezala, kostatzen ari zaie berrira ohitzea. Gainera, ez dute elkar oso ondo ezagutzen. Batzuk bai, baina beste asko ez, kanpoko lurraldeetatik datozen etorkinak direlako. Bitxia ere bada gela, bi irakasle dituztelako, eta bietako bat zuzendaria delako. Gustura daude biak ikasleekin, eta pixkanaka-pixkanaka hobetzen ari direla diote. Astez asteko azterketa txikietan gero eta hobeto moldatzen dira, baina ezin nota handirik atera. Irakasleek gurasoei bidali dieten oharrean, ikasleen jarrera ona dela idatzi dute, eta gurasoak, bikain Ðik eta oso ondo-rik ezean, gustura samar daude. 

-GELDIKAKO JOKALDIAK: Ikasgai berria da, eta gero eta garrantzi handiagoa ematen zaio. Gela bakoitzak astero-astero lantzen du, baina zaila da dena ondo ikastea. Alavesen gelako ikasle batzuei ahaztu egin zaie aste honetako azterketa txikian ikasitako guztia jartzea, eta horren eraginez, azken emaitza ez da hain ona izan. Irakasleak eta zuzendariak esan dutenez, aste honetan aparteko klaseetan landuko dituzte geldikako jokaldiak. 

-BIKAIN: Gelarik onena da zalantzarik gabe. Ikasle onenak ditu, eta irakaslea ere aparta dauka. Ikasleei asko gustatzen zaie irakaslea, gutxitan haserretzen delako eta gauzak azaltzen oso ongi dakielako. Hizlari oso ona da, eta inork baino hobeto daki gelan giro ona jartzen. Ikasle denak ateratzen ditu arbelera ariketak egitera, eta ikasleek adi egon beste erremediorik ez dute astez asteko azterketa txikiak zuzen egiteko. Gelako jardunean bikain aritzeaz gain, kanpoko ekimenetan ere parte hartzen dute Osasuna izena duen gelako ikasleek. Joan zen astean, esaterako, lau lagunek Nafarroa Oinez-en aldeko agerraldia egin zuten. Esan beharrik ez dago gurasoak txoratzen dituztela. 

-IKASLE FINA: Gela onenak ikasle on asko ditu, baina bada bat irakaslearen kutuna dena. Zentzuduna da, eta ia-ia irakasleak bezala hitz egiten du. Irakaslearen eta gainontzeko ikasleen arteko zubi lana egiten abila da. Lan asko egiten du, eta ikaskideei laguntzen ari da beti. Tarteka, gainera, erabakigarria izaten da asteko azterketa gainditzeko. Azkenekoa, esaterako. Asko estimatzen dute gurasoek, irakasleak eta ikasleek. 

-ESKAS: Ikastetxe guztietan dago gela txarren bat, eta gure ikastola honetan ere bada bat: Athleticena. Irakasle berria jarri die zuzendariak aurten, eta kostatzen ari zaie ikasleei eta irakasleei elkar ulertzea. Ikasgaiak behin eta berriro azaltzen dizkie irakasleak, baina, itxuraz, ezin dituzte barneratu ikasleek. Guraso batzuk haserretzen hasi dira, baina hauek ere ez dira ados jartzen: gelaren bilakaera eskasaren errua irakasleari botatzen diote batzuek, baina ikasleren baten errua dela esaten duenik ere badago. Oraingoz, zuzendariak konfiantza osoa dauka irakasle berriarengan, baina astez asteko datozen azterketa txikietan emaitza txarrek jarraitzen badute, ikusi egin beharko da gurasoen urduritasunaren aurrean zein erabaki hartzen duen. 

-AURRERA ETA ATZERA: Eskasen dabilen gelan ez dago orekarik. Ikasle guztiak aurre-aurrean esertzen dira, arbelaren ondo-ondoan, eta atzeko aldea hutsik uzten dute. Kanpoko haizea atzeko leihoetatik sartzen zaie, inor ez delako leihoak ixteko garaiz iristen. Ondoko etxeetatik gela ikusten dutenek diotenez, gainera, ikasle guztiek ez dute borondate bera jartzen leihoak ixteko garaian. 

-ONGI: Gela saiatuena da Realarena. Kosta egiten zaie ikasleei gauzak ulertzea, baina saiatuak direnez, ari dira pixkanaka-pixkanaka hobetzen. Egia esateko, asko saiatu behar dute, hobetzeko ere asko dutelako. Irakaslea lasaia da, pazientzia handikoa, horrelako gela batentzat oso egokia. Azkeneko azterketa txikian emaitza oso ona atera dute, baina gurasoak ez daude lasai. Izan ere, ikasleek errazegi ikusten dituzte gauzak emaitza onak edo itxurosoak lortu eta gero, eta aurreko ikasturteetan, kolpe handi samarrak hartu izan dituzte emaitza onen atzetik. Irakasleak badaki hori, eta bera ere oso saiatua denez, saiatuko da ikasleek lanean serio jarrai dezaten. 

-DIRUA: Larri dabil diru aldetik gela saiatuena. Lehen bazuen nahikoa, baina aurreko zuzendariak zegoena baino gehiago gastatu zuen, eta orain zorretan dago. Gurasoei dei egin die zuzendari berriak, zorra kitatzen laguntzeko. Bien bitartean, ikasleak lasai daude, zorrak zor badakitelako kurtso bukaerako Europarako bidaia ez dagoela diruaren mende. Astez asteko azterketa txikiak gainditzen badituzte izango dute bidaia. 

-IKUSKATZAILEAK: Astez asteko azterketetan, gela bakoitzeko irakasleaz gain, ikuskatzaileak ere egoten dira. Ikasleen artean errespetua eta giro ona egotearen ardura dute. Zorrotzak dira, eta ikasleren bat besteren bati atzetik kopiatzen ari bazaio, bidali egiten dute. Lau joaten dira, baina hiru dira horrelako erabakiak hartzen dituztenak. Besteak begiratu bakarrik egiten du. Begiratu, eta azterketa luzatzea tokatzen bada, luzapena zenbatekoa den adierazi. Gurasoak asko haserretzen dira ikuskatzaileekin. Batzuk onak dira, baina txarrak ere badaude. Maila ematen ez dutenak ere badira, baina ikuskatzaileak direnez, inork ez die ezer esaten. Eta esanez gero, zigortu edo bidali egiten dute zerbait esan diena. 

